
Inatsisartut aalajangiiffigisassaattut siunnersuut Naalakkersuisut peqquneqassasut 

akileraartarnermi aaqqissuusseqqinnissamut siunnersuuteqassasut, akileraartarnermut 

ingerlatsineq ajornannginnerusoq, Kalaallit Nunaanni akileraarut ataatsimoortumik 

apparluni aammalu aningaasarsianut akileraarutit appartinneri ilaliullugu. Siunnersuut UPA 

2023-mut saqqummersussanngorlugu suliarineqassaaq.  

(Inatsisartunut ilaasortaq Jens-Frederik Nielsen, Demokraatit) 

 

Siullermeerinninneq 

Naleqqamiit Inatsisartunut ilaasortaq Jens-Frederik Nielsen, Demokraatit, qutsaviginiarparput 

siunnersuutaanut. 

 

Naleqqami pingaartitatta ilarivaat politikkikkut pingaarutilinnik isummersinnaaneq, naak ilaatigut 

aamma ”inorsiisoorsinnaaneq” kingunerisoorsinnaagaluarpaguluunniit. 

Ataasiaannarata Naleqqamiit siunnersuutigaarput akileraartarnermut aaqqissuusseqqinnissamut 

tunngasut, tamatigullu aningaasat sumiinngaanneernissat innersuuttaraluarlugit.  

Taamaammat oqallinneq sangutinneqannginnissaa kissaatigalugu ersarissumik 

oqariartuuteqassaagut. Politikkikkut oqallinneq killilersorniarsarneqassanngitsoq kissaatigalugu 

alloriarniarta. 

 

Naleqqamiit aamma suleqatigiinnerup aqqani naaperiaasimasarnerit aamma 

nassuerutigisinnaavagut. Demokraatinit isornartorsiut akileraarutinut tunngasut kingullermik 

eqqartornerani Naleraq toqqaannaq tapersiisimannginnera ilumoormat. Oqaluttuassartaali 

suleqatigisimasatsinnut tatiginninnermik aallaveqarsimavoq. Neriorsuutaammat akileraartarnikkut 

aaqqissuusseqqinneq suliarineqartoq. 

Naalakkersuisorlu apeqqarissaarnermi oqariartuutaa Naleqqamiit tusaavarput, Naalakkersuisut 

ataatsimiinnerat isertuussaasaraluartut parteeqatinut annissuivittut atorneqaqqusimagaluarlugit. 

Massakkullu ersarissumik Naalakkersuisuusimasutut oqartariaqassaanga, uanga aaqqissuussinertut 

taaneqarsinnaasumik suli takusaqarnikuunanga. 

Naleqqamiilli partiinut allanut suleqateqarneq piuassaaq. Politikki akerassarsiorsiorfiunngilaq, 

allallu isumaat ataqqiuaannarparput. 

Tamatigulli Naleqqamiit tunngavilersornissat piumasarisarlugu. 

 

”aaqqiiniarpugut” – ”Qanoq?” 

”Iliuuseqartoqartariaqarpoq” – ”Ilumut, Qanoq?” 

 

Naleraq ersarissumik tunngavilersorluni ingerlariaqqittarpoq, amerlanerussuteqarneq 

ikinnerussuteqarneq apeqqutaatinnagu. Naalakkersuisooqataanitsinni aamma tamanna 

ersarissimavoq. Isummernerli ajortutut Naleqamiit nalilinngilarput. 

 

”Ammasumik aqutseriaaseq”, oqaatsit kusanartut timitalersorneqanngitsuussapput oqariartuutip 

tullia nipangersaaneruppat. Allaammi ”suleqataarusuttut suleqataassapput” oqaasinnaatut 

naalakkersuisooqatigiit atulersimarpasillugu. Suleqatigiinnerli anngaasussiaatitaanissamik 

isumaqarpasittoq ullutsinnut tulluuppa? 

 

Akileraartarnermut oqallinnermut Naalakkersuisut isornartorsiutaat Naleqqamiit maluginiarparput: 

 

”Nunap innuttai aningaasat suminngaanniit aaneqarnissaanik oqaluttuunnagit, akileraarutit 

apparnissaannik neriorsuineq ajornannginnersiuineruallaarpoq.” 

 

Taamaammat Akileraartarnermut Atugarisaarnermullu ataatsimiititaliarsuup tunngavissinnikuusaat, 

aamma immikkoortoq 43 samminerani qaqitagut uteqqissavara. 

Akileraarutit landskarsimut tutsittalerlugit, 37%-imut appaasinnaaneq periarfissiunneqartut 

ilarivaat. Kommunit assigiimmik akileraartalissagaluarput, ullumikkumullu allannguuteqarani. 

Tassami Kommunit qaammatit tamaasa Naalakkersuisoqarfimmit aningaasanik 

nuussiffigineqartarput. Inuit akileraarutaat aammalu qitiusumiik tapiissutit tassani pineqarput. 

 

Sulilu aaqqissuusseqqinneq pisinnaavoq, qulequtaasoq aallaavigalugu, 29%-imut apparnissaa. 

Apeqqutaaginnarpoq allaffissornikillisaaneq ilumut pimoorunneqarnersoq. 

Aalisartortagut aamma piumaffigineqartarput siumoortumik nalunaarsorlutik, tunisingaangamik 

akileraarneq annikinnerusoq atussallugu. Soormi taava ilanngaatit nalinginnaasuusut, 

nalunngeriikkavut aallaavigalugit allaffissornikillisaagutta, annikinnerusumillu inissinneqarpat 

akileraarutaat. 

 

Naleqqamiit aaqqissuusseqqinnissamut, nunatta karsianut nunattalu inuinut iluaqutaasussanik 

arlalinnik siunnersuutissaqarpugut. Siunnersuutissagut kisinneqareerput, naluneqanngereerput, 

kisiannili immaqa paasineqarsimanatik. 

 

Naleqqamiit taamatut oqallinneq ilalerlugu siunnersuut taperserparput. 


